
 
 

 

 2تر 1 له : د پاڼو شمیره

 german.de-maqalat@afghan  له موږ سره اړیکه ټینگه کړئ همکارۍ ته رابولي.  په دغه پتهښت تاسو نپه درافغان جرمن آنلاین 

 الهام څه دی؟ 
 

الهام په دین کې بله مانا لري او په ادبیاتو کې بله. د دیني باورونو په لحاظ، الهام هغه الهي پیغام دی چې ځینو خاصو 
یوه کاملاً فردي او شخصي تجربه ده چې څوک یې ثابتولی نه شي. څوک ادعا کوي چې په  کسانو ته لېږل کېږي. دا 

 .خوب کې راته الهام وشو او څوک وایي په ویښه کې، د مراقبې او روحاني تفکر په ترڅ کې راته الهام شوی دی 
و ولیتوب نښه نه ګڼل کېږي. ځینې شاعران هم ادعا کوي چې شعر راته الهام کېږي. خو په ادبیاتو کې الهام د بزرګۍ ا

دا وي چې: »د الهام په وخت کې   که له شاعرانو پوښتنه وشي چې الهام څرنګه تشریح کوي، ځواب به یې غالباً 
 «.شعرونه بې تکلیفه او بې له دې چې په ذهن فشار راشي، رانه لیکل کېږي

نځته کېږي. یو میکانیزم یې د حواسو حساسوالی  زما په نظر، ادبي الهام د دوو فیزیولوژیکو میکانیزمونو په واسطه رام
 .او دقت دی، بل یې د ماغزو لاشعوري فعالیت

 :خیبر افریدی وایي
 الهام څه دی، د حواسو بېداري ده/ له باران نه مخکې لوند وي، د شبنم بوی

رارسېدلي پیغامونه )ادراک( د شعر اساس تخیل دی. تخیل د حسي غړو او پنځه ګونو حواسو له لارې ماغزو ته  
پروسس کوي، بدلوي رابدلوي یې او نوي تصویرونه ځنې جوړوي. مثلاً سترګې د ګلاب رنګ او بڼه ویني، پوزه  
یې خوشبویي حس کوي، ګوتې یې لطافت او پوستوالی لمس کوي. دغه درک شوي شیان په ماغزو کې زېرمه کېږي.  

ته ګڼي، په رنګ، په نازکۍ، په خوشبویۍ، او په رپېدو کې. دلته تخیل  تخیل څه کوي؟ د یار شونډې له ګلاب سره ور
 .د تشبیه په واسطه شعر پنځوي

ممکن څوک ووایي چې دا پنځه ګوني حواس خو د هر چا دي، احساس خو هرڅوک لري نو ولې ځینې شاعران ډېر  
وئ، ممکن سلګونه ځله یا ان تر  فعاله دي، ځینې کم؟ تاسې هر یو به د خپل کور په کوڅه کې په کراتو تېر شوي  

زرو زیات ځله. خو همدا اوس راته ویلای شئ چې د کوڅې د سر کور څه رقم دی؟ دېوال یې څومره لوړ دی؟ ور  
یې څه رنګ لري؟ د زنګ سویچ یې په کومه خوا کې لګېدلی دی؟ ... مطمین یم چې د اکثرو ځواب به منفي وي. 

 .ته په کافي دقت سره نه ګورو. خو د حواسو بېداري یعنې هر څه ته ځیر کېدل  مانا دا چې موږ او تاسې خپل چاپېریال
نو څومره چې د یوه شاعر حواس حساس وي او د طبیعت ښکلاوې، ځانګړنې او جزیات ښه درک کړي، هماغومره  

شي، هماغومره   د تخیل لپاره ډېر اومه مواد برابرولای شي. په بله مانا هر څومره چې یو شاعر خپل چاپېریال ته ځیر
 .نوي مضمونونه او نوي موضوعات کشفولای شي

د ځینو شاعرانو په اړه ویل کېږي چې روانه طبع لري، مانا دا چې شعرونه یې جاري دي او په هر وخت او هر ځای  
کې شعرونه لیکلای شي. د دوی تخیل لکه داسې چینه وي چې وچېدا نه لري. په کلاسیکو شاعرانو کې خوشحال 

ک او په معاصرو کې ارواښاد محمد صدیق پسرلی همداسې وو. خوشحال خان خټک سره له دې چې د عمر  خان خټ
زیات کلونه یې په جنګونو، ښکار، د مرغانو په ساتلو، د اسانو په روزلو کې تېر شو، خو بیا یې هم تر هر چا زیاته  

کتل، هم طبیعت ته، هم خپل نفس ته،  شاعري وکړه. د ده له شعرونو ښکاري چې دی هرڅه ته په خورا دقت سره  
 .هم ټولنې ته. ښایي د ژوند داسې اړخ به نه وي پاتې چې ده په خپلو شعرونو کې نه وي یاد کړی

استاد پسرلی هم په معاصرو شاعرانو کې تر ټولو زیاته شاعري کړې ده او زرګونه صفحې نثرونه یې لیکلي دي. د  
رکیبونه او فکرونه ټول نوي دي. وجه یې دا ده چې هغه به د هر څه  ده په شاعرۍ کې مضمونونه، تصویرونه، ت

 .جزیاتو ته ځیر و او خپل حواس یې بېداره ساتلي وو

 2تر 2 له : د پاڼو شمیره

 german.de-maqalat@afghan  له موږ سره اړیکه ټینگه کړئ همکارۍ ته رابولي.  په دغه پتهښت تاسو نپه درافغان جرمن آنلاین 

 هیله من یو خپله لیکنه له رالیږلو مخکې په ځیر و لولـئ، دلیکنې د لیکنیزې بڼې پازوالي د لیکوال په غاړه ده : یادونه

 

د الهام بل میکانیزم، د ماغزو لاشعوري فعالیت دی. موږ تاسې هره ورځ زرګونه شیان وینو، همدومره غږونه اورو، 
بېرته  مختلف بویونه حس کوو، ګڼ شیان لمس کوو، خبرې ک دا هرڅه  لولو، خو ظاهراً  لیکنې  اورو،  وو، خبرې 

هېروو. مګر دا هرڅه د ماغزو په لاشعور کې خوندي کېږي. لاشعور پر دې موادو کار کوي، اړوي رااړوي یې،  
بدلوي رابدلوي یې، سره کوشیر )ترکیب( کوي یې، تحلیلوي یې خو موږ ورباندې نه پوهېږو. کله کله د لاشعوري 

محصول ناڅاپه د شعور ساحې ته لاره کوي، د شاعر په ذهن کې د برېښنا په څېر یو پړک شي، یو ښکلی  فعالیتونو  
بیت، یو ښایسته تصویر، یوه نوې تشبیه ... ومومي. دې وخت کې که شاعر د خوب په بستره کې اوچت پاڅېږي، قلم 

ی کې وي، یو دم ناقراره شي او تر هغې  او کاغذ رااخلي او شعر خوندي کوي، که په دفتر، بازار، تشناب یا هر ځا
 .پورې چې دا شعر یې نه وي لیکلی، نه قرارېږي. همدغه حالت ته شاعران الهام وایي

معمولاً الهامي شعرونه تر هغو شعرونو ښکلي وي چې د تعقل او تفکر په وسیله، یا په بله وینا د شاعر د شعوري 
ر لاشعور د عقل، وجدان او اخلاقو بندیزونه نه وي او لاشعور خپل هڅې په وسیله پنځول کېږي. وجه یې دا ده چې پ

 .کار په پوره خپلواکۍ سره کوي. خو، شعور بیا تر سانسور لاندې وي او هر ډول سانسور د تخیل لاسونه ورتړي

